
2021-mi akileraarutitigut ilanngaatissat il.il. imatut 

annertussusilerneqarnissaannik Inatsisartut aalajangiiffigisassaattut 

siunnersuut: 

1. Inummut ilanngaat............................................kr. 48.000 (ukiumut)                         

2. Ilanngaat aalajangersimasoq............................kr. 10.000 (ukiumut)                                

3. Aningaasarsiat B-t akileraaruteqaataasussaan..kr.   5.000 (ukiumut)                               

4. Killilimmik akileraartussaatitaasunut ilanngaat.kr.   1.000 (ukiumut)                           

5. Kommuninut ataatsimut akileraarut.............................................6%   

Saqqummiussissut (Aningaasaqarnermut Aatsitassanullu Naalakkersuisoq) 

Siullermik; Naalakkersuisut qutsavigerusuppagut,  aaliangiiffigisassatut 

siunnersuutaannut qulani pineqartumut, soqutiginarluinnartumut aammalu 

inuiaqatigiinnut pingaaruteqarluinnaqqissaartumut. 

Matumuunalu Inuit Ataqatigiit sinnerlugit imaattumik oqaaseqaateqassaagut. 

Qulaani pineqartoq ukiut tamaasa upernalernerani isummerfigalugulu 

aaliangiiffigiuartarparput qulequtaq qulaani pineqartoq, ilaatigut 

akileraartarnikkut inummut ilanngaammut tunngasoq,  ilanngaat 

aaliangersimasimasumut tunngasoq, aningaaarsiat B-it 

akileraarutitaqanngitsussat annertussusissaannut tunngasoq aammalu 

kommunit ataatsimut akileraarutissaanut tunngassuteqartoq aamma 

aliangiiffigiuartarsimallugit. 

1987-mi inummut ilanngaat 20.000kr-iusimasoq 35.000kr-mut 

qaffanneqarsimavoq, 1992-milu 40.000kr-mut, kingullermillu 2005-mi 

qaffanneqarami 48.000kr-mut qaffanneqarsimalluni. 

Tassa imaappoq ukiut 15-it qaangiussimalerput kingullermik inummut ilaangaat 

allanngortinneqarluni qaffanneqarneraniit. 

Qulequttat qulaani pineqartut inuiaqatigiinnut tamatsinnut soqutiginarput 

pingaaruteqarlutillu, pissutigalugu innuttaasutut ataasiakkaatut, sulisartutullu 

aningaasaqarnikkut ulluinnarni qanoq atugaqarnissatsinnik 

ilusileeqataalluinnartarnerat pissutigalugu. 

Naatsumik oqaatigalugu inummut ilaanngaat annikinneruppat, taava 

aningaasarsiatsinniit kaasarfitsinnut nakkartussat aamma annikunnerussapput, 

inummulli ilanngaat annertuneruppat taava aamma aningaasarsiatsinniit 

kaasarfitsinnut nakkartussat aamma amerlanerussallutik. 

Naatsumik oqaatigalugu aamma oqartoqarpoq, inummut ilaangaataasup 2005-

mi kingullermik 48.000kr-mut qaffanneratigut, atugarissaarnikkut, 

pissaqarniarnikkullu inuiaqatigiinni naligiinnginneq nalimmassarneqarsimasoq, 

allatut oqaatigalugu piitsut pisullu akornanni assiginninnerujussuaq 

annikinngulersinneqarsimavoq, inummut ilanngaataasup qaffanneqarneratigut. 

Taamaattumik oqartoqarsinnaavoq ullumikkut inuiaqatigiit akornanni 

naligiinnginnerujussuaq annertusigaluttuinnartullu nalimmasarneqassappat, 

taava nalimmassaanissamut sakkusatsialassuit ilagaat tassalu inummut 

ilangaataasup qaffanneqarnissaa. 

Inummut ilanngaat kingullermik allanngortinneqarsimavoq, ukiut 15-it matuma 

siornali, tassa 2005-mi. Kingullermik 2005-mi allanngortinneqarami, 

allannguinermiit ukiut 13-it qaangiumata aatsaat allannguisoqaqqissimavoq. 

Taamattumik Inuit Ataqatigiinniit isumaqarpugut, inummut ilanngaataasup 

aamma suli qaffaqqinneqarnissaanut piffissanngulersoq. Piffissanngorpoq 

pisiariaqalerporlu inummut ilanngaataasup qaffanneqarnissaata 

eqqartorneqalernissaa piareersarneqalernissaalu. 

Sermitsiaq AG-ip nittartagaatigut, ataasinngornermi 28.maj 2018-mi 

nivinngarneqarsimasumi atuarneqarsinnaavoq inummut ilaanngaat ukiut 

tamaasa qaffanneqartarsimasuugaluaruni, taava inummut ilanngaat ullumikkut 

63.000kr-mik qaffasissuseqassagaluartoq, aningaasat nalikilliartuaarnerat 

malillugu. Tassa imaappoq 48.000kr-miit 63.000kr-mut  nikingaasut 15.000kr.  

Tassa imaappoq assersuutilugu SIK malillugu aningaasarsiaqartuugaluaruma 

ukiumullu 200.000,-nik aningaasarsiaqarlunga, inummullu ilanngaat 63.000kr-

iugaluarpat, taava ullumikkut 7.000kr-missaanik amerlanersunik ukiumut 

aningaasarsiaqarnerulersimassaluarpunga, qaammammut 570kr-missaanik, 

inummut ilanngaat 48.000kr-iunani 63.000kr-usuuppat. 

Qaammammut 570kr-missaat aningaasarpassuungikkaluarput taamaattorli SIK 

malillugu aningaasarsiaqartumut isumalipilorujussuit pingaarutilipilerujussuillu, 

sulisartut ataasiakkaat eqqarsaatigalugit pisisinnaassutsip 

qaffassaarneqarnissaanut isumalipilorujussuusut. 

Taamaattumik piffissaq manna iluatsillugu, Inuit Ataqatigiinniit 

Naalakkersuisunut kaammattuuteqarusuppugut. Kaammattuugerusupparput 

akileraartarnikkut aaqqissuusseqqinnissamik Naalakkersuisut 

aallarnissaaqqullugit. Aap, sulinermut ilanngaat jan. 2020-miit 

aallartinneqaraluarpoq, kisianni taamaakkaluartoq tamakkiisumik isiginnilluni 

aaqqiinerunngitsoq naammaginanngitsorlu Inuit Ataqatigiinniit isumaqarpugut. 

Sulinermut ilanngaammut tunngatillugu isumaq siunertarlugu 

ajunngikkaluarpoq, kisianni taamatut aaqqiineq naammaginanngilaq 

pitsaasuunngilarlu. 

Taamattumik tamakkiisumik isiginnilluni aaqqiisoqarnissaa Inuit Ataqatigiinniit 

kissaatigaarput oqariartutigerusupparpullu. Inummut ilanngaataasup 

qaffanneqarnissaa Inuit Ataqatigiinniit oqariartuutigerusupparput, tamanna 

pillugu Naalakkersuisut kaamattorusuppagut inummut ilanngaataasup 

qaffanneqarnissaa siunertaralugu suliniummik torersumik peqqissaartumillu 

aallarterteqqullugit. 

Taamatut oqaaseqarluta immikkoortoq una aappassaaneerneqannginnerani 

aningaasaqarnermut akileraartarnermullu ataatsimiitaliami sukumiisumik 

peqqissaartumillu eqqartuisoqarnissaa pillugu aningaasanut 

akileraartarnermullu ataatsimiititaliamut ingerlateqqipparput. 

Uummarissumik angusaqarfiulluartumillu oqallilluarnissassinik kissaallusi. 

Qujanaq 

Peter Olsen 

Inuit Ataqatigiit 

 

 


